Крысціна Аўдзеева

Як вясна зіму прагнала

Аднойчы пасварылася зіма з людзьмі і кажа:

· Не ведаць вам болей вясны, увесь час буду ўладарыць я.

А на дварэ ўжо быў красавік месяц, а вясны ўсё няма. Трэба нешта рабіць. Тут людзі сабраліся на сход і пачалі крычаць:

· Убірайся ад нас, зіма, нам трэба вясна, пара ўжо сеяць, мы ж застанемся без ежы, калі нічога не пасеем.

Зіма ж спакойна адказвае:

· Ды ж я не супраць. Толькі дзе ж вы бачыце вясну? Яна, напэўна, забылася пра свой абавязак. Калі б яна прыйшла, я б ёй уступіла. Мне ўжо надакучыла з вамі быць, ды і ў іншых мясцінах мяне чакаюць.

Усе паверылі і разышліся засмучаныя. А зіма была хітрая, зачыніла яна вясну ў пячоры і не выпускае, людзям жа кажа зусім іншае. 

Сядзіць вясна ў пячоры і плача. Пачула яе плач сонейка, выглянула з-за хмары, растапіла пячору і выпусціла адтуль вясну-прыгажуню. І пайшла яна ўладарыць па свеце. А якая яна была прыгожая! На плячах яе спявалі птушачкі, у валасах пераліваліся кветачкі.

Адчула зіма цеплыню і здалася, пайшла ўладарыць у іншыя месцы. А людзі з радасцю сустрэлі вясну і заняліся сваімі адвечнымі сялянскімі клопатамі.

